
GOUVÈNÈ CUOMO ANONSE KE YO TE SÈVI YON MANDA KONPARISYON SOU YON PWOPRIYETÈ 

BROOKLYN KI TE TOUMANTE PWEN PA PWEN LOKATÈ KI ANBA KONTRA LWAYE 

Inite pou Pwoteksyon Lokatè Mennen Ankèt sou JBI Management, ki te Rann Apatman yo Inabitab lè 

li te Sèvi ak yon Mas pou Detwi Kwizin ak Twalèt yo 

 

Jodia Gouvènè Andrew M. Cuomo anonse ke Inite pou Pwoteksyon Lokatè (TPU) eta a te sèvi yon manda 

konparisyon sou JBI Management, pandan lap mennen ankèt sou akizasyon asèlman kote yo te fòse 

lokatè Brooklyn yo kite apatman yo ki nan lwaye reglemante lè yo kreye kondisyon ki danjre pou moun 

sa yo viv.  

Gouvènè Cuomo te di “Non sèlman sa se san konsyans, men li kareman ilegal pou nenpòt pwopriyetè 

lakòz fanmi ap viv san dlo oswa ak yon twalèt oswa kwizin ki pap travay”. “Nou te kreye Inite 

Pwoteksyon pou Lokatè a dezan de sa pou pwoteje lokatè ki nan lwaye reglemante kont kalite asèlman 

alekstrèm sa, ki klèman fèt ak entansyon pou mete lokatè yo deyò nan apatman yo. Jodia nap voye yon 

mesaj klè kidonk kalite konpòtman sa pap tolere e nou pral batay pou fanmi Nouyòk yo rete pwoteje e 

ansekirite.”  

Direktè JBI Management yo, ki se Joel ak Aaron Israel, posede dis bilding nan Brooklyn. Aksyon TPU kont 

pwopriyetè a baze sou plent lokatè ki nan lwaye reglemante nan bilding JBI yo te fè. Bilding yo chita nan 

katye boujwa kap fèk parèt yo nan Williamsburg, Greenpoint ak Bushwick. Nan bilding sa yo, travayè ki 

pa gen okenn pèmi apwopriye rantre anndan apatman yo tankou yap fè reparasyon ak amelyorasyon, 

epi, yo sèvi ak mas pou yo kraze kwizin ak twalèt yo e rann apatman yo envivab.  

Darryl C. Towns, Komisyonè/CEO New York State Homes ak Community Renewal (HCR), ki gen ladan 

TPU, te di, “Sètènman se pa fason sa pwopriyetè responsab repare apatman: apatman sa yo te sakaje 

san yo pat fè konsiderasyon sou jan estrikti an ye oswa pwoteksyon ak sekirite lokatè yo. Atravè TPU, 

Gouvènè a bay HCR misyon pou pwoteje lokatè san defans yo kont abi pwopriyetè ki vle nan yon jan 

agresif e ilegal retire apatman yo nan lwaye reglemante. Alòske nou konnen laplipa pwopriyetè yo 

angaje pou swiv lalwa, nou dwe pran aksyon kont sa yo ki ta ka meprize l kareman.”  

Lokatè yo ki tap viv nan pwopriyete JBI yo nan Brooklyn mande TPU sekou paske yo tap viv san yo pa 

genyen sèvis esansyèl yo, e pwopriyetè a pat bay okenn delè sou ki lè sèvis lan tap reprann. Ofis 

Administrasyon Lwaye nan HCR deja bay lòd pou lokatè ki te aplike ak ajans lan peye $1 pou lwaye, yon 

solisyon legal ki bese lwaye lokatè yo a yon sèl grenn dola chak mwa pou mank sèvis, jis lè pwoblèm nan 

rezoud.  

Akizasyon yo ki te lakòz manda konparisyon an gen ladan: 

• Destriksyon volontè plizyè apatman pa pwopriyetè a, ki nan kèk ka fòse fanmi ki gen timoun piti 

ak vye granmoun pou yo swa ale nan yon refij pou sanzabri swa viv nan kondisyon ki 

ekstrèmeman danjre.  

• Pwopriyetè a te anplwaye ajan ki te angaje nan fòm kaponaj ki ekstrèm, ki gen ladan bloke 

lokatè yo deyò yon jan ilegal. 

Nan semèn yo ki vin anvan sa ki fèt jodia, yon gwoup ajans ofisyèl gouvènman eli ak avoka lokatè yo te 

mete tèt yo ak Gouvènè a pou jwenn yon solisyon ki jis e san danje pou lokatè JBI yo. Gwoup la ki te 

rasanble a te gen ladan ofisyèl eli federal, eta ak lokal; gwoup sèvis legal; ansanm ak gwoup defans 

lokatè yo.  

Manm Kongrè Nydia Velázquez te di, “Mwen bat bravo pou TPU Gouvènè Cuomo, pou tout lòt defansè 

ak ajans lokatè difèt yap travay pou pwoteje lokatè e prezève lojman ki san danje e abòdab.” 

Komisyonè Vicki Been nan Depatman pou Prezèvasyon e Devlopman Lojman nan Vil Nouyòk (HPD), te 

di, “Administrasyon de Blasio a pran akizasyon sa yo oserye, e HPD te travay yon jan agresif ak ofisyèl 

lokal eli yo, ajans parèy li yo nan vil la ak avoka lokatè yo pou yo fè Mr. Israel pran responsablite pou sa li 

fè. Nou di Gouvènè Cuomo ak TPU mèsi difèt yo mete tèt ansanm ak nou nan efò sa yo e nou swete 

kontinye travay avè yo nan lavni.”  

Senatè Eta a Martin Dilan te di, “Anpil nan bilding sa yo chita nan distrik mwen e mwen pran akizasyon 

sa yo trè oserye. Pwopriyetè yo dwe konprann ke yo pa kapab vin nan kominote sa e pou tèt pwofi ilegal 

pouse do lokatè, ki la depi lontan e kap travay di. Mèsi Gouvènè Cuomo difèt ou toujou kanpe ak pèp la 

pou pwoteje e prezève lojman ak lwaye estabilize nan Nouyòk.” 

Brent Meltzer, Co-Directè nan Inite pou Lojman nan Sèvis Legal pwogram NYC –Brooklyn, te di, “Nan plis 

ke dizan map reprezante lokatè yo, mwen pa janm wè yon konpòtman degoutan konsa pa yon 

pwopriyetè. Pwopriyetè sa montre ke li pa sousye l menm de lokatè li yo. Mwen felisite Eta a difèt li 

pran aksyon ki trè nesesè e mwen swete travay avèk yo e avèk lòt ofisyèl Vil la.”  

Rolando Guzman, Direktè Adjwen pou Prezèvasyon Kominote nan St. Nick’s Alliance, te di, “Nou kontan 

Gouvènè Cuomo ak TPU angaje pou prevni destriksyon apatman ak lwaye reglemante.”  

Gouvènè Cuomo te kreye TPU nan lane 2012 e nan dezan annapre, TPU envestigatè ak oditè yo te 

reprann 29,000 inite pwopriyetè yo pat anrejistre, e retabli yo nan reglemantasyon lwaye.  

Depi li te kreye, TPU te:  

• Fè odit pou Amelyorasyon Apatman Endividyèl yo (IAIs), ki egzije bòdwo detaye pou pwouve 

depans reyèl, paske amelyorasyon anplis sa yo ka sèvi pou mete yon apatman depase $2500 

limit lwaye a e li soti nan regilasyon.  

• Travay yon jan aktif pou rive jwenn akò aranjman pou remèt yon ka milyon dola sichaj sou 

lokatè ki pat konnen yo tap peye twòp sou pri lwaye yo.  

• Anonse premye aranjman kont yon pwopriyetè ki tap toumante e farouche nan mwa Janvye 

2014 lokatè ki pale Panyòl.  

• Asiste HCR pou detèmine elijibilite si w gen dwa resevwa prè nan men eta a/don/kredi pou taks 

pou pwopriyetè potansyèl, lè li mennen ankèt e revize si finans yo valid e kenbe ipotèk si yo 

sispèk twòp dèt nan pòtfolyo yo oswa akizasyon twòp chanjman nan lokatè atravè asèlman 

• Egzekite nouvo regilasyon lwaye, nan kòmansman lane 2014, pou sipòte nouvo lwa sou lwaye, lè 

li : klarifye kijan amelyorasyon apatman yo kalkile e verifye; ogmante limit dereglementation 

lwaye; ogmante limit revni; epi limite bonis pou kay vid la a yon sèl pa ane, sa ki diminye 

posibilite pou yon pwopriyetè mete deyò oswa pouse do lokatè nan yon inite plizyè fwa pa ane – 

nan sèl bi pou ranmase yon lòt bonis pou kay vid e mete inite yo depase $ 2500 limit lwaye. 

Aksyon TPU yo, ansanm ak ranfòsman lwa sou lwaye nan lane 2011, te chanje kouran dereglemantasyon 

an, ak mwens inite kounye a kap kite sistèm nan. Konbine ak konstriksyon 6,000 inite ak lwaye 

reglemante HCR sibvansyone depi 2011, kantite inite ak lwaye reglemante nan Eta Nouyòk ap grandi 

kounye a.  

### 

 

 

Wa p jwenn lòt nouvèl nan sitwèb www.governor.ny.gov 

Eta New York | Executive Chamber | press.office@exec.ny.gov | 518.474.8418 


